
Útdráttur 
 

Íþróttir skipa og hafa ávallt skipað stóran sess í samfélagi mannsins allt frá örófi alda. Íþróttir 

geta virkað sem útrás fyrir tilfinningar okkar sem og stuðlað að aukinni samheldni innan hópa 

og þjóða. Trú er einnig eitthvað sem hefur fylgt manninum um langt skeið, og hún á 

sömuleiðis sinn þátt í því að skipta samfélögum upp í mismunandi hópa. En hversu tengd eru 

íþróttir og trú og hvaða afleiðingar hefur það haft í för með sér að trú sé greypt í íþróttir á 

okkar tímum? Ritúöl fylgja okkar daglega lífi og sem liður af trú og mannlegum hefðum má 

þau einnig finna innan íþrótta, bæði á fyrri öldum sem og í dag. Sumo-glíma Japana og haka 

dans landsliðs Nýja-Sjálands í ruðningi komu sérstaklega fyrir í þessari ritgerð og ritúölin sem 

þar má sjá voru síðan greind með hjálp mannfræðingsins Victor Turner og greiningu hans á 

ritúölum Ndembu fólksins í Mið-Afríku. 

 Niðurstaða ritgerðarinnar var sú að ritúöl innan íþrótta spila stórt hlutverk í því að 

skapa, auka og viðhalda þjóðernisvitund og sameiginlegri sögu þeirra sem framkvæma 

ritúalið. Ritúölin eiga djúpar rætur að rekja til sögu heimalandsins og eru oft á tíðum 

gríðarlega táknrænar athafnir, þau vekja því tilfinningar um sameind, stolt og að tilheyra 

ákveðnum hóp eða samfélagi. 

 

Lykilorð: Íþróttir, Ritúöl, Trú, Victor Turner, Sameining, Sjálfsvitund, Sumo, Haka. 

Abstract 
 

Sports are, and have always played a big role in human society since ancient times. Sports can 

act as an outlet for our feelings as well as contribute to a greater cohesion within groups and 

nations. Religion has also followed man for a long time, and likewise it has contributed to 

dividing communities into different groups. But how connected are sports and religion, and 

what implications does it have that religion is embedded in the sports of our time. Rituals are 

a part of our daily lives, and as a part of religion and human traditions we can also find them 

in sports; both in ancient societies and today. This essay will feature a chapter on Japanese 

sumo wrestling and another on the haka, a traditional Maori dance which the New Zealand 

national rugby team performs before each game. Using Victor Turner’s ideology on rituals the 

essay then analyzes the sumo and haka rituals. 

 The rituals have deep foundations in history and culture and are very symbolic. In 

conclusion the rituals performed incorporate ones sense of belonging, patriotism and self 

awareness.  

 

Keywords: Sports, Rituals, Religion, Victor Turner, Unification, Identity, Sumo, Haka. 

Þakkir 
 

Ég vil þakka öllum sem hjálpuðu mér og aðstoðuðu við gerð þessarar ritgerðar. Sérstakar 

þakkir fær leiðbeinandinn minn, Helga Þórey Björnsdóttir, fyrir góða leiðsögn og yfirferð. Að 

auki vil ég færa sérstakar þakkir til Alexöndru Þórisdóttur fyrir yfirlestur, aðstoð við 

uppsetningu á ritgerðinni ásamt því að standa við bakið á mér allan tímann.  

1 Inngangur 
 

Ritúal hefur ávallt verið mikilvægt viðfangsefni innan mannfræðinnar og margir fræðimenn 

hafa rannsakað og kynnt sér efnið af mikilli kostgæfni, til að mynda þeir Paul Kutsche (1998), 

Victor Turner (1969), Arnold van Gennep (1909/1960) og Bronislaw Malinowski 

(1922/1984) sem koma allir fyrir í þessari ritgerð. En segja mætti að þær skilgreiningar á 

ritúölum sem komið hafa fram séu nánast jafn margar og þeir fræðimenn sem hafa rannsakað 

þau. 

Ritúöl eru alls staðar í okkar samfélagi. Hvort sem það er morgunkaffið, ferming, 

gifting eða einfaldlega að bjóða góðan daginn; hvort sem það sé með handabandi eður ei 

(Kutsche 1998). Hér er markmiðið að skoða ritúöl innan íþrótta og hvaða tilgangi þau þjóna. 

Tekin verða dæmi um ritúöl innan tveggja ólíkra íþróttagreina og þau síðan greind með hjálp 

þeirra rannsókna sem gerðar hafa verið á umfangsefninu ritúal. Ritúölin sem skoðuð verða hér 

á eftir koma fram í Sumo-glímu Japana og hjá landsliði Nýja-Sjálands í ruðningi. Með hjálp 

greiningar mannfræðingsins Victor Turner á ritúölum Ndembu fólksins í Mið-Afríku (1969) 

verða ritúölin greind og spurningum ritgerðarinnar svarað. Til hvers eru ritúöl framkvæmd 

innan íþrótta, hver er sagan á bakvið þau og hvað eiga þau að leiða af sér? 

 Innihald ritgerðarinnar er sett saman til þess að komast að því hvaða tilgangi ritúöl 

þjóna innan íþrótta. Í fyrsta kafla kemur fram tengingin á milli íþrótta og ritúala og hvers 

vegna hún er eins sterk og raun ber vitni. Annar kafli er fræðilegur og byggir einna helst á 

rannsókn Turner á viðfangsefninu en ritgerðin mun að stærstum hluta byggja fræðilegan 

grunn sinn á verkum Turner og þá sérstaklega á bók hans The Ritual Process sem kom út árið 

1969 eftir að hann hafði rannsakað samfélag Ndembu fólksins í Mið-Afríku. Í framhaldinu 

fylgja síðan tveir kaflar þar sem tekin verða dæmi um ritúöl innan íþrótta, nánar tiltekið 

Sumo-glíman í Japan og svo haka dans landsliðs Nýja-Sjálands í ruðningi. Að lokum höfum 

við umræður og lokaorð þar sem höfundur mun greina þau ritúöl sem fyrirfinnast í sumo-

glímunni og haka dansinum og með því svara þeim spurningum sem ritgerðinni er ætlað að 

svara. 

 Efni ritgerðarinnar valdi ég vegna þess áhuga sem ég hef á íþróttum almennt, sem og 

því að hafa mikinn áhuga á mannlegum samskiptum; þá sérstaklega hvernig þau samskipti 

geta einkennt okkur og skipt okkur upp í mismunandi hópa og samfélög. Mannfræðin hefur 

veitt mér mikinn áhuga á að skoða nánar og grafa í allskonar hegðun; hvort sem hún einkennir 

okkur eða ekki.  

2 Upphaf íþrótta 
 

Áður en við skoðum ritúöl innan íþróttagreina er gott að fara yfir sögu og þróun íþrótta frá 

upphafi til þess að gera sér betur grein fyrir hvað það er sem dregur okkur að íþróttum, 

hreyfingu og keppni. 

Þær aðferðir sem eitt sinn voru notaðar við fæðuöflun hafa verið endurskipulagðar upp 

á nýtt og má enn finna í samfélagi mannsins í dag. Frjálsíþróttagreinar, líkt og kast- og 

hlaupagreinar, eru nánast beinar arfleiðir þess tíma þegar forfeður okkar eltu uppi og drápu 

bráð sína með spjótum eða steinum. Margar íþróttagreinar bera merki veiðanna sterklega, þá 

sérstaklega hlaup, sund, skotfimi og hestaíþróttir. Aukin notkun tóla og verkfæra jók velsemd 

mannsins og þá næringu sem hann fékk úr veiðinni. Þessi tól og verkfæri sem áður voru notuð 

til að drepa má síðar sjá í íþróttum þar sem merkingu þeirra hefur verið breytt, svo sem 

kylfum og netum (Cashmore, 2000).  

Maðurinn kom fyrst fram á sjónarsviðið fyrir rúmum 200.000 árum. Til þess að skilja 

hvað það er sem dregur okkur að íþróttum nútímans þurfum við jafnvel að fara enn lengra 

aftur í fortíðina. Homo erectus var uppi fyrir um 1.5 milljón árum. Margt bendir til þess að 

hann hafi mestmegnis verið hrææta en jafnframt finnum við einnig vísbendingar um að hann 

hafi verið ágætis veiðimaður og stundað einhverjar veiðar. Hans helsta veiðibráð voru að 

öllum líkindum stór dýr líkt og birnir, vísundar og fílar en við veiðarnar notaðist hann helst 

við net og kylfur. Sömuleiðis hafa fundist vísbendingar um að Homo erectus hafi notað eld, 

þar sem fundist hafa kol sem og kolefnarík bein sem myndast við eldun á stöðum þar sem 

fornleifafræðingar hafa grafið upp leifar hans (Relethford 2007; Cashmore, 2000). 

 Neanderdalsmaðurinn var vel útbreiddur í Evrópu fyrir um það bil 130.000 til 28.000 

árum. Vísindamenn telja hann hafa haft nógu stóran heila til þess að geta átt sér tungumál, 

notfært sér eld og búið til flóknari tæki og tól en áður hafði verið gert. Bráð hans var stór og 

gat ferðast langt; vísundar, hreindýr og loðfílar voru þar á meðal. Neanderdalsmaðurinn 

notfærði sér ekki einungis tækni við veiðar heldur veiddi hann í hópum og notfærði sér 

tungumálið til að útbúa taktík til veiðanna. Talið er að hann hafi búið í hellum, en ekki 

einungis verið á flakki. Með því má búast við að hann hafi búið sér til varanlegt heimili sem 

þarfnaðist verkskiptingar innan hópsins og jafnvel hafi Neanderdalsmaðurinn verið sá fyrsti til 

að temja dýr og halda búfjárrækt að einhverju leiti. Nútímamaðurinn deilir þessum einkennum 

með Neanderdalsmanninnum, notkun tóla og tækja, veiðum í hópum og verkskiptingu 

(Relethford 2007; Cashmore, 2000). 

 Það er mikilvægt að skilja veiðimanna- og safnarasamfélagið sem Homo erectus, 

Neanderdalsmaðurinn og nútímamaðurinn lifðu í til þess að gera sér grein fyrir uppruna 

íþrótta. Frá því að vera hrææta í að fara að veiða sér til matar hafði mikla þróun í för með sér, 

ekki einungis félagslegar heldur einnig líkamlegar. Til að elta uppi bráð varð líkaminn að þróa 

með sér betri eiginleika til yfirferðar á landi. Beinagrindin varð sterkari, hún gat því borið 

þyngri vöðva, leggirnir urðu lengri og á endanum varð öll hreyfing á landi auðveldari. 

Maðurinn þróaðist í mjög hreyfanlegan og fljótan langhlaupara, og þótt hann væri ef til vill 

ekki eins fljótur og önnur rándýr hafði hann annað fram yfir þau; tvo frjálsa útlimi til þess að 

bera og halda á hlutum (Relethford 2007; Cashmore, 2000). 

 Í mörg hundruð þúsund ár veiddi maðurinn sér til matar til þess að eiga nóg fyrir sig 

og sína; og gerir sumstaðar enn. Samkvæmt Cashmore (2000) er sú athöfn og það hugarfar 

sem fylgir veiðinni enn sterklega bundið karakter mannsins. Ekki eru nema um það bil 10.000 

ár síðan maðurinn fór að rækta land og halda búfjárrækt í stað þess að elta, fanga og drepa 

bráð til þess að halda lífi. Það er því nánast eins og að þróun mannsins, þá annarsvegar 

líffræðilega séð og félagslega hinsvegar, hafi skyndilega hætt að haldast í hendur. Nú til dags 

hefur maðurinn einfaldlega enn þörf fyrir ‚veiðina‘ og með útrás í íþróttum uppfyllum við þá 

þörf. Það kann eflaust að hljóma of einfalt að túlka uppruna íþrótta sem svo en að mati 

Cashmore (2000) virðist einfaldlega vera svo að íþróttir hafi verið fundnar upp til þess að 

innleiða upp á nýtt spennu veiðarinnar í samfélag sem varð á stuttum tíma mjög hversdagslegt 

og óspennandi miðað við fyrri tíma. Trú á yfirnáttúrulegar verur og fórnir til guða voru til á 

þeim tíma sem maðurinn byrjar að stunda íþróttir, svo að ritúöl hljóta að hafa átt greiða leið 

inn í heim íþróttanna.  

 

2.1 Íþróttir og trú 

„Trú er kerfi viðhorfa og venja í tengslum við heilaga hluti þar sem einstaklingar með 

sameiginleg viðhorf sameinast í einu samfélagi sem nefnist kirkja“ (Durkheim, 1995, 44). 

Íþróttir hafa ætíð verið vel tengdar trúarbrögðum og hafa fornleifafræðingar fundið mikið 

magn af leikvöllum og trúarlegum musterum og hofum í nágrenni hvors annars. Til að mynda 

má nefna Ólympíuleikana en þeir voru heilagir leikar, vettvangur þeirra var á heilögum stað 

og þeir voru haldnir á heilögum tíma til þess að heiðra guðinn Seif og aðra guði grískrar 

goðafræði. Þeir sem tóku þátt gerðu svo til að sýna fram á trú sína, hreysti og styrk. 

Verðlaunin fyrir sigurvegarann voru komin frá guðunum, þar á meðal var kóróna úr heilögu 

ólífutré Seifs (Crowther, 2007; Guttmann, 2004). Það gefur því að skilja að ritúöl hafa verið 

stór hluti af Ólympíuleikunum, og eru enn; til að mynda þegar þjóðsöngvarnir eru leiknir, við 

verðlaunaafhendinguna og þegar kveikt er á Ólympíueldinum. 

Ítarlegustu rannsóknir sem til eru meðal þeirra íþrótta sem eiga trúarlegan bakrunn eru 

boltaíþróttir sem stundaðar voru innan samfélags Maya og Azteka, en menningu þeirra þjóða 

gætum við skilgreint frekar sem forna heldur en frumstæða. Saga íþróttarinnar er mýta um 

tvíbura, en samkvæmt henni fóru bræðurnir að heiman til þess að bjóða guðunum birginn í 

boltaleik. Ekki gekk þeim betur en svo að þeir töpuðu leiknum og þurftu að gjalda fyrir 

ósigurinn með lífi sínu. Við ósigurinn voru bræðurnir afhöfðaðir og höfðum þeirra var komið 

fyrir innan í tré einu. Seinna koma ung stúlka að trénu og við það spúðu höfuðin út úr sér 

frækornum sem varð síðan til þess að stúlkan varð barnshafandi. Á endanum ól stúlkan tvo 

drengi sem, líkt og tvíburarnir, skoruðu á guðina í samskonar boltaleik. Guðirnir sigruðu aftur 

og í kjölfar þess risu höfuð tvíburanna upp til himins og urðu að sólinni og tunglinu 

(Guttmann, 2004). 

 

 

 

 

Fornleifafræðingar hafa fundið merki um þessa sólar og tungls mýtu á fleiri en 40 

leikvöllum sem má finna allt frá Arizona til Hondúras. Slíkan leikvöll Maya og Azteka má sjá 

á mynd eitt. Sem tákn um einhyggju, að heimurinn sé eins eðlis, er leikvellina aðeins að finna 

nálægt hofum og musterum. Verndari boltaleiksins var gyðjan Xochiquetzal en hringirnir eða 

körfurnar, sem boltinn þurfti að fara í gegnum, voru skreyttar með myndum af snáknum 

Mynd 1: Leikvöllur Azteka og Maya í Ameríku 

Heimild: Sacred Destinations 

Quetzalcoatl. Til þessara tveggja yfirnáttúrulegra vera var mönnum síðan fórnað, sumum í 

beinum tengslum við leikinn sjálfan og þá að öllum líkindum liðsmönnum tapliðsins. Allt 

bendir til þess samkvæmt rannsóknum fornleifafræðinga að leikurinn hafi verið upp á líf og 

dauða. Á öllum leikvöllum má sjá fjölmörg merki um afhöfðun leikmanna í myndum og máli 

(Guttmann, 2004). Ritúöl eiga þar með sinn þátt innan íþrótta og hafa í raun lagt sitt að 

mörkum við að skapa og þróa margar íþróttagreinar. Til þess að gera okkur betur grein fyrir 

því hvað orðið ritúal felur í sér skulum við skoða það út frá sjónarhorni mannfræðinnar. 

3 Ritúöl 
 

Lífið samanstendur meðal annars af fæðingum, afmælum, fermingum, giftingum og dauða. 

Samfélag okkar byggir á allskonar stofnunum og þar af leiðandi höfum við innvígslur, 

útskriftir, stöðuhækkanir, eftirlaun, samkomur og svo framvegis. Vinnuvikan felur í sér 

upphaf, miðju og endir, skemmtun, hvíld og svo hefst hún aftur. Við höldum upp á nýtt ár 

með viðhöfn og gleði, sömuleiðis fyrsta dag sumars og þjóðhátíðardaginn. Allt árið um kring 

eru ritúöl umhverfis okkur sem hafa orðið til í því samfélagi sem við búum í. Á sérstökum 

árum eru einnig haldnir Ólympíuleikar, heimsmeistaramót og kosningar. Allt felur þetta í sér 

siði og venjur og við nánast teljum tímann með þessu móti. Sumar athafnir og ritúöl hafa 

mikið af áhorfendum eða áheyrendum, önnur eru minni og sum jafnvel aðeins fyrir einn 

einstakling (Kutsche, 1998; Rothenbuhler, 1998).  

Ritúal er gjörð, ekki hugsun. Það er framkvæmt af einhverjum og það er aldrei fundið 

upp á staðnum heldur byggt á gildum, hefðum og venjum sem eru fyrir hendi; hvort sem það 

er framkvæmt meðvitað eða ekki (Rothenbuhler, 1998). Ritúal er tilvísun í „táknræna tjáningu 

á þeim tilfinningum sem verða til við ákveðin augnablik“ (Kutsche, 1998, 51). 

Hugtakið ritúal getur falið í sér þó nokkrar skilgreiningar, sumar opnar en aðrar 

nákvæmari. Flestar af þeim telja ritúöl vera endurtekna hegðun sem er framkvæmd af 

félagslegum tilefnum sem og að fela í sér merkingu eða skilaboð sem ekki einungis 

þátttakendurnir þurfa að skilja. Hugtakið ritúal getur átt við endurtekna hegðun þar sem andar, 

töfrar og yfirnáttúrulegar verur koma við sögu (Malinowski, 1984; Turner, 1969). En andar 

eða töfrar þurfa ekki að koma við sögu til þess að endurtekin hegðun teljist sem ritúal; eins og 

að takast í hendur til dæmis eða bjóða góðan daginn (Kutsche, 1998; Hicks, 2010). 

Rothenbuhler (1998, 27) skilgreindi ritúöl á eftirfarandi hátt: „Ritúal er sjálfviljug 

framkvæmd á samþykktri fyrirmynd um hegðun til þess að hafa áhrif á lífið á táknrænan hátt 

eða til þess að taka þátt í því“. Það er að segja: ritúal er framkvæmd (e. performance) sem er 

gerð til þess að hafa áhrif á líf þitt eða annarra, hvort sem það er á táknrænan máta eða með 

því að taka þátt sjálfur í framkvæmdinni. 

Tegund þeirrar hegðunar sem vanalega er talin sem ritúal er mismunandi og getur 

þjónað mismunandi tilgangi. Ein tegund ritúala er þegar við færum fórnir, annað hvort til 

einhverra guða eða anda, líkt og gert var í samfélögum Maya og Azteka. Þessi ritúöl hafa 

verið nefnd fórnarritúöl, en þau þjóna helst þeim tilgangi að styrkja samband á milli gefanda 

og þess guðs eða anda sem fórnin er ætluð. Að auki eru fórnarritúöl framkvæmd til þess að 

auka frjósemi, bæta uppskeru og svo mætti lengi telja. Sá sem framkvæmir fórnina getur verið 

að gera það fyrir sjálfan sig, einhvern annan eða fyrir heilt samfélag (Hicks, 2010). 

 Marcel Mauss fjallaði um þann sem færir fórn (e. sacrificer) í grein sem hann og 

Henri Hubert gáfu út árið 1899 þar sem þeir leggja til að ritúöl sem fela í sér fórnargjafir til 

guða og anda séu formföst. Samkvæmt Deflem (1991) var innsýn greinarinnar góð en einn 

galli var þó á henni, hann var sá að þeir litu á fórn sem afgerandi þátt ritúala í stað þess að líta 

á heildarmyndina. Þessi hugsun er víða innan mannfræðinnar enda höfum við aragrúa allan af 

mismunandi tegundum ritúala (Kutsche, 1998; Rothenbuhler, 1998). Mannfræðingar eru 

mikið fyrir að flokka ritúöl eftir þeim þætti sem þeir telja mikilvægastan en að jafnaði fela 

ritúöl í sér meira en eina virkni og fórnir geta átt sér stað innan margra ritúala (Hicks, 2010). 

Að flokka ritúal á einn hátt eða annan getur verið af hinu góða en við megum ekki taka þeim 

þannig að þau virki aðeins á einn veg og þjóni aðeins einum tilgangi. 

Margar kenningar hafa komið fram varðandi hvað ritúöl almennt eru. Róttækasta 

kenningin er ef til vill sú sem Rodney Needham (1985) kom með. Hann segir að mannveran 

framkvæmi ritúöl vegna þess að það sé mannlegt eðli okkar. Með því á hann við að það sé  

ekkert félagslegt við framkvæmd á ritúölum, þau gerast bara vegna eðlis mannskepnunnar. 

Þessi hugsun er ef til vill ekki svo ólík skoðun mannfræðingsins Bronislaw Malinowski 

(1984) þar sem að hann útskýrði ritúöl út frá sálfræðilegu sjónarhorni. Hann sagði að við 

ákveðnar aðstæður þar sem hætta eða ógn steðjar að einstaklingum notfæri þeir sér ritúöl til 

þess að eiga við kvíða og hræðslu. Einstaklingurinn hefur aldrei fullkomna yfirsýn eða 

þekkingu á því sem lífið hefur uppá að bjóða. Þetta kemur sérstaklega fram hjá 

ótæknivæddum samfélögum, líkt og var á Tróbríand eyjum, þar sem einstaklingar leituðu til 

ritúala til þess að róa taugarnar. Einstaklingar á Tróbríand eyjum lögðu oft upp í langar 

siglingar á illa útbúnum bátum til veiða. Til þess að bæta upp fyrir lélega báta framkvæmdu 

þeir ritúöl sem áttu að blessa bátinn, tryggja þeim örugga heimkomu og góðar veiðar. Ritúölin 

áttu þannig þátt í því að draga úr kvíða og óöryggi sem annars væri ekki til staðar ef tilvist 

tækninnar hefði verið fyrir hendi sem hefði gert bátinn öruggari. Sér til stuðnings nefndi 

Malinowski að engin ritúöl væru framkvæmd þegar veiðimennirnir síðan veiddu við strendur 

eða í lónum (Hicks, 2010). Eftir að hafa farið lauslega yfir hugtakið ritúal og hvað hinir ýmsu 

fræðimenn hafa sagt um það er réttast að fara yfir greiningu Victor Turner á viðfangsefninu. 

3.1 Greining Victor Turner á ritúölum 

Victor Turner var fæddur og uppalinn í Skotlandi en bjó þar að auki einnig í Englandi, Mið-

Afríku og Bandaríkjunum. Á síðari hluta ævi sinnar rannsakaði hann pílagrímsferðir í 

Mexíkó, Brasilíu og Írlandi. Turner er þó einna best þekktur fyrir rannsóknir sínar á táknum 

og ritúölum Ndembu fólksins, þar sem nú er landið Sambía (Barnard, 2000). Turner var fyrst 

um sinn ekki mikið fyrir rannsóknir á ritúölum. En það eru ef til vill tveir þættir sem má nota 

til útskýringar á því hversvegna Turner snérist í viðhorfi sínu til viðfangsefnisins. Í fyrsta lagi 

má rekja áhuga hans á hinum mannlega eiginleika til sköpunar og þátttöku einstaklinga í 

ritúölum til bernsku hans, en það hefur verið sagt að hann hafi erft áhuga móður sinnar á 

leiklist og sköpunargáfu mannsins. Hann var einnig heillaður af listsköpun, bókmenntum og 

kveðskap alla sína tíð; en sjálfur fékkst Turner við ljóðagerð í frítíma sínum. Í öðru lagi má 

nefna rannsókn hans á samfélagi Ndembu fólksins í Afríku en á meðan dvöl hans stóð sá 

Turner hversu mikið samfélag Ndembu fólksins var tengt ritúölum og hversu mikið vægi þau 

höfðu í daglegu lífi samfélagsins. Þetta tvennt átti sinn þátt í að Turner hóf að einbeita sér að 

fullu við rannsókn á ritúölum, nokkuð sem hefur síðar gert hann að einum helsta sérfræðingi 

innan mannfræðinnar á efninu (Deflem, 1991). 

Bók Turners, The Ritual Process (1969), er skipt í tvo hluta. Fyrri hluti bókarinnar 

fjallar um gerð og hlutverk tákna (e. symbolism) í ritúölum Ndembu fólksins. Seinni hlutinn er 

svo fræðileg nálgun bókarinnar á ritúölum. Þar eru tengsl hugtakana jaðartími (e. liminality) 

og samverufélag (e. communitas) greind, en hugtök þessi eru sprottin úr greiningu Turner á 

þeim ritúölum sem hann varð vitni að sem og tengslum þeirra við hugmyndina um gerð (e. 

structure) samfélagsins. Í stuttu máli eru hugtökin um samverufélag og gerð andstæðir pólar 

en samt sem áður nauðsynlegir hlutar samfélagsins. Skilgreining Turner (1969, 69) á 

hugtakinu gerð segir að „samfélagið sé skipulagt, aðgreint og oftar en ekki sé kerfi 

stigskiptingar innan pólitíkur, löggjafar og efnahags sem aðskilur menn í minni og meiri“. Það 

er að segja að samfélagsgerðin sé þannig að hún aðskilji einstaklinga eftir stöðum þeirra og 

mikilvægi innan stigveldi samfélagsins. Samverufélag má aftur á móti skilgreina samkvæmt 

Turner (1969, 69) sem „óskipulagt samfélag sem byggir á óaðgreindum en jafnframt 

jafngildum félagshópum sem gefa sig á vald öldunganna“. Samverufélagið kemur þá fram 

þegar stigveldið hverfur, allir einstaklingar verða jafnir og valdið færist til þess sem 

framkvæmir ritúalið. Nánar verður fjallað um þessi hugtök síðar. Samkvæmt hugmyndum 

Turner (1969) verða samfélög að viðhalda jafnvægi á milli samverufélagsins og gerðarinnar 

til þess að halda velli. Jafnvæginu er oftar en ekki viðhaldið með því að víkja frá 

samfélagsgerðinni á meðan ritúölin eru framkvæmd, en ritúölin virka hvetjandi fyrir 

samverufélagið. Við getum tekið dæmi um ritúalið sem fellst í því að fara í kirkju. Þá hverfur 

það stigveldi sem þrífst fyrir utan kirkjuna, einstaklingar og hópar verða jafnir um stund því 

stigveldið er ekki lengur til staðar og valdið færist frá einstaklingnum til prestsins eða jafnvel 

til guðs. 

 

3.1.1 Ritúal sem táknræn athöfn 

Turner (1969, 17) skilgreindi ritúöl sem „fyrirskipaða og reglubundna hegðun fyrir tilefni í 

stað þess að notast við tækni, og sem tengingu við trú á hinu yfirskilvitslega“. Ennfremur eru 

tákn minnstu einingar ritúals, en geyma samt sem áður mikið af upplýsingum. Tákn geta verið 

hlutir, athafnir, orð, litir, tengsl eða jafnvel viðburðir. Ritúöl, trúarleg viðhorf og tákn eru að 

mati Turner tengd. Hann útskýrir það viðhorf sitt með annarri skilgreiningu; Ritúal er 

„hefðbundin hegðun sem felur í sér hreyfingar, orð og hluti. Þessi hegðun er framkvæmd á 

ákveðnum stað og er ætlað að vekja upp tilfinningu um tilvist eða kraft þess sem framkvæmir 

eða tekur þátt“ (Turner, 1969, 17). 

Turner gerði greinarmun á tveimur gerðum tákna; ríkjandi (e. dominant) og hjálpandi 

(e. instrumental). Ríkjandi eða ráðandi tákn koma fyrir í mörgum ritúölum, en merking þeirra 

felur í sér mikið sjálfstæði og stöðuleika. Hjálpandi táknum er ætlað að ná fram settum 

markmiðum í hverju ritúali. Það er einungis hægt að rannsaka þau sem hluta af heildarkerfi 

tákna sem mynda heildarmynd ritúalsins þar sem aðeins tengsl þeirra við önnur tákn gerir þau 

merkingabær (Deflem, 1991). Til að gera okkur betur grein fyrir þessum tveim tegundum 

getum við hugsað okkur að innan lútherstrúar þá er krossinn ríkjandi tákn en messuvínið er 

hjálpandi tákn. 

Turner dró saman merkingu tákna á þrjá vegu; exegesis, operational og positional. 

Fyrstu merkingu tákna, exegesis, má skilja með því að spyrja þá einstaklinga sem taka þátt í 

ritúalinu nánar um framkvæmdina og merkinguna sem felst í því. Þar með fæst skilningur á 

því hvað táknið merkir fyrir þátttakendur ritúalsins. Samkvæmt exegesis er merking tákna 

þríþætt, merkingin getur falist í nafni táknsins, náttúrulegum einkennum þess eða sem hlutur 

búinn til af manninum. Önnur merking tákna er operational og hana má skilja út frá því 

hvernig táknið er notað og hver notar það. Þriðja merkingin, positional, má segja að séu tengsl 

táknsins við önnur tákn (Deflem, 1991). 

Fram að þessu hefur verið gerð skil á greiningu Turner á rannsókn hans á táknum 

innan ritúala Ndembu fólksins og fram hafa komið nokkrir þættir sem þarf að skoða við 

greiningu á ritúölum. Með ritúölum meðhöndlum við tákn sem innihalda mikið af merkingu. 

Merking tákna getur verið, eins og áður hefur komið fram, margþætt og fer eftir því viðhorfi 

sem einstaklingurinn leggur í þau sem og tengsl táknsins við önnur tákn. 

Það er ef til vill einn fræðimaður sem hafði mikil áhrif á kenningar Victor Turner, en 

það er mannfræðingurinn Arnold van Gennep.  

 

3.1.2 Ritúal sem þróunarferli 

Turner nýtti sér greiningu van Gennep á ritúölum þar sem einstaklingurinn þróast áfram frá 

einu stigi lífsins yfir á það næsta. Þetta kallaði van Gennep athöfn ferða (e. rites of passage) á 

meðan Turner nefndi það umbreytinga ritúöl. (Deflem, 1991). Skilningur Turner á ritúölum 

byggði mikið á þeim kenningum sem van Gennep kom fram með í bók sinni The Rites of 

Passage árið 1909. Van Gennep tók eftir því að lífið þróast ekki áfram á einum og sama 

hraðanum, stundum koma stökk fram á við og eftir að þeim hefur verið lokið þá ber lífið 

annan keim en áður. Hvert stökk hefur síðan sín einkenni, nokkuð sem van Gennep greindi 

síðan í þrjá hluta; aðskilnað, einangrun og sameiningu (Bowie, 2006). 

Aðskilnaður einstaklinga eða hópa frá daglegum athöfnum, félagslegum tengslum og 

öðrum menningarþáttum sem partur af einhverskonar umskiptum, hvort sem það er í lífi 

einstaklingsins eða samfélagsins. Þar sem einstaklingurinn eða hópurinn hættir þátttöku í 

félagslífi samfélagsins (Bowie, 2006; Davies, 2002). 

Einangrun verður til eftir aðskilnaðinn við félagslegu tengslin og nýr kafli er um það 

bil að hefjast, einstaklingurinn er á stigi sem van Gennep nefndi þröskuldinn (e. threshold 

phase). Hér er einstaklingurinn á milli fyrsta stigsins og loka stigsins. Við getum ímyndað 

okkur fanga sem er rétt kominn í fangelsi, hann er skráður inn og settur í fangagalla og er á 

leið sinni í fangaklefann. Hann er ekki lengur hluti af lífinu fyrir utan rimlana og hann er ekki 

orðinn hluti af lífinu innan þeirra heldur. Van Gennep og Turner telja þetta stig sem and-gerð 

og að á þröskuldinum séu gerðir og and-gerðir leiknar á sama tíma; and-gerð er þegar 

einstaklingurinn er á milli stiga í lífinu, hann er ekki lengur það sem hann var og hann er 

heldur ekki orðinn það sem hann verður (Bowie, 2006; Davies, 2002). 

Sameining eða móttaka einstaklingsins eða hópsins aftur til félagslegs lífs. Eftir að 

hafa tekið þátt í umbreytingunum hefur einstaklingurinn eða hópurinn betri skilning á 

samfélaginu og til hvers er ætlast af þeim. Á þessu stigi er hópurinn eða einstaklingurinn 

kominn yfir þröskuldinn og reiðubúinn til að hefja nýtt líf (Bowie, 2006; Davies, 2002). 

Umbreytingarnar geta verið nánast hvað sem er í hinu daglega lífi. Fyrir einstaklinginn getur 

það til dæmis falist í nýju starfi, giftingu eða fermingu. Fyrir hópa geta umskiptin til að 

mynda verið fæðing nýs einstaklings inn í hópinn eða andlát innan hans. Fyrir samfélagið í 

heild geta umskiptin svo verið stríð eða hungursneyð.  

Með því að hafa útskýrt greiningu van Gennep á umbreytinga ritúölum getum við nú 

snúið okkur að vettvangi ritúala (e. notion of field). Með því að skoða vettvanginn eða sviðið 

þar sem ritúalið er framkvæmt getum við bætt skilning okkar á hverju ritúali fyrir sig.  

 Félagslegi vettvangurinn er það svið þar sem ritúöl eru framkvæmd innan 

samfélagsins. Á þeim vettvangi má greina tengsl hópa og félagslegra stofnana (e. social 

structures). Samkvæmt Turner er menningarlegi vettvangurinn svið tákna sem má finna í 

hverju ritúali fyrir sig og oftar en ekki er hann nátengdur trúarlegum viðhorfum samfélagsins 

(Deflem, 1991). 

Út frá hugmyndum van Gennep og Turner á ritúölum sem þróun einstaklings frá einu 

stigi lífsins yfir á það næsta hefur mannfræðingurinn Paul Kutsche (1998) komið fram með 

frekari skilgreiningu og ítarlegri nálgun á efninu. Ásamt því að hafa greint þau stig sem fram 

höfðu komið hjá van Gennep og Turner þá bætti hann einnig við því sem hann kallar 

styrkingaathafnir (e. rites of intensification). Megin tilgangur ritúala sem flokkast undir 

styrkingaathafnir er að treysta og styrkja samfélagsleg tengsl, til að mynda með því að taka 

þátt í þjóðsöngnum, horfa á landslið þitt keppa eða halda eurovision-partí. Þar með gerði hann 

greinarmun á hugtaki van Gennep um athöfn ferða og styrkingarathöfnum. 

 

3.1.3 Jaðartími og samverufélag 

Með því að rannsaka ritúöl vildi Turner komast af því hvernig þau virka, hvað þau gera og 

hvernig einstaklingar meðhöndla tákn við framkvæmd þeirra. Rannsókn hans beindist mikið 

að gjörðum einstaklinganna og hvaða meiningu þeir settu í framkvæmdina frekar en að reyna 

að útskýra ritúöl einungis eftir tengslum og virkni tákna (Deflem, 1991). 

Turner taldi til þrjú stig í hugtakinu jaðartími (e. liminality), hugtaki sem hann sjálfur 

bjó til og byggði að stórum hluta á skilgreiningu van Gennep á þröskuldinum. Ritúal getur 

verið dæmi um tilfærslu einstaklings frá einu stig yfir á það næsta. Turner (1969) sagði að 

milli þessara stiga væri einstaklingurinn ekki lengur til á fyrra stiginu en heldur ekki til á því 

næsta. Hann væri til, en samt ekki, hann var á einhverskonar millistigi þar sem hann var til en 

á sama tíma ekki. Tilvist hans er eins og Turner (1969, 95) segir „ekki hér og ekki þar“. 

Stigin þrjú sem Turner nefnir í sambandi við jaðartímann eru nátengd því að tilvist 

þeirra sem taka þátt í ritúalinu bjagast eða hverfur algjörlega. Jaðartíminn ber því sterk tengsl 

til dauða, ósýnileika og tungl- og sólmyrkva. Stigin má útskýra til að mynda út frá fermingu 

einstaklinga. Fyrst eru einstaklingarnir allir klæddir í eins yfirhafnir; til þess að fela félagslega 

stigskiptingu, kyn þeirra og sýna fram á að þeir eru allir jafnokar. Á næsta stigi eru 

einstaklingarnir hljóðir og hlusta á þann sem stjórnar ritúalinu án allra vandkvæða eða 

mótmæla á meðan hann gerir þeim grein fyrir nýju hlutverki sínu á meðal fullorðinna 

einstaklinga. Á loka stiginu kveðja einstaklingarnir sitt gamla hlutverk og taka við því nýja 

með játningu eða samþykkt. Þess má geta að sá sem stjórnar ritúalinu gerir það með valdi sem 

samfélagið gefur honum (Bowie, 2006; Deflem, 1991; Turner 1969). En það er þetta millistig 

jaðartímans sem leiddi Turner að hugmynd sinni um samverufélag (e. communitas). 

Turner greindi frá því að á stigi jaðartíma eru allir einstaklingar sem þátt taka í 

ritúalinu jafnir. Þeir eru sviptir öllu sem einkennir þá innan samfélagsins, sem leiðir til 

sameiginlegrar tilvistar án allrar stigskiptingar. Samverufélag verður þar af leiðandi til þar 

sem gerð samfélagsins er ekki til staðar. Gerðin, samfélagsgerðin, er það sem mótar 

stigskiptingu og stöðu einstaklinga innan samfélagsins. Samverufélagið er þar með 

einhverskonar mótsögn við samfélagsgerðinni (Bowie, 2006; Deflem, 1991; Turner, 1969). 

Það er einmitt hugtakið um samverufélagið sem höfundur hefur mikinn áhuga á að 

skoða. Þá sérstaklega út frá ritúölum innan íþrótta líkt og Ka Mate Ka Mate! ritúal Ný-

Sjálendinga og Sumo-glímu Japana. Ef einhver vafi skyldi vera á því að greining ritúala innan 

íþrótta nútímans geti verið útskýrður með tilvísun í rúmlega 40 ára gamla rannsókn sem gerð 

var í samfélagi sem er nánast ekkert líkt því sem við búum við í dag má nefna að samkvæmt 

Turner fela öll ritúöl í sér notkun tákna og skírskotun í trú; ekki bara í samfélögum manna á 

fyrri öldum heldur einnig á þeim tímum sem við lifum á í dag. Jafnvel ritúöl í 

nútímasamfélögum, sem eru framkvæmd fyrir utan trúarlegar stofnanir, bera einhvern vott af 

tengslum við trúarleg viðhorf; öll ritúöl tengja á einhvern hátt við yfirnáttúruleg öfl. Turner 

gerir þó greinarmun á þessu tvennu; það er að segja á vestrænu samfélagi og samfélagi 

Ndembu. Á meðan Ndembu samfélagið var gegnsýrt af áhrifum trúarinnar er trú í 

nútímasamfélögum eitthvað sem hefur sömu stöðu og efnahagur eða pólitík. Trú hefur í 

kjölfar iðnbyltingarinnar slitið sig frá því að vera kjarni menningarinnar í hinu vestræna 

samfélagi (Deflem, 1991). Ekki að það sé ekki einhver vottur af henni sjáanlegur ennþá, hann 

er einungis mun ógreinanlegri en áður.  

Hér á eftir munu koma fram dæmi í tengslum við kenningar Turner og van Gennep á 

ritúölum.  

 

 



13 

 

4 Sumo 
 

Í lok vors 2001 stígur Japanski sumo-glímumeistarinn (e. yokozuna) Takanohana upp á sviðið 

þar sem viðureignin mun fara fram eftir augnablik. Sviðið er hringlaga og er byggt úr leir og 

sandi. Hann hneigir sig fyrir framan dómarana, færir sig að sínu horni og snýr baki sínu í 

andstæðing sinn, Musoyama. Glímukappinn stendur gleitt og beygir sig þannig að mjaðmir 

hans fara fyrir neðan hné, hann lyftir öðrum fæti, snertir hann með útstæðri hönd sinni og 

rekur fótinn síðan hart niður á sviðið aftur. Hann hvílir lófana á hnjám sínum og beygir hnén 

aftur niður á við, lyftir hinum fætinum að hinni hendinni, sem nú er útrétt, og rekur hann síðan 

hart tilbaka niður á sviðið. Þessi athöfn nefnist shiko og er framkvæmd til þess að reka illa 

anda frá sviðinu. Næst færir Takanohana sig nær sínu horni þar sem hann tekur sér stöðu aftur 

með mjaðmir fyrir neðan hné, fær sér sopa af vatni og spýtir því út úr sér á meðan hann heldur 

á pappír fyrir munni sér. Eftir að hafa þurrkað sér með pappírnum, fleygir hann honum frá sér 

og tekur sér handfylli af salti. Á meðan dómarinn kynnir glímukappana til leiks dreifa þeir 

saltinu um leikvöllinn og færa sig jafnt og þétt nær miðju sviðsins. Þar endurtaka þeir svo 

shiko athöfnina og snúa svo aftur í sitt horn. Aftur snúa glímukapparnir að miðju sviðsins, 

beygja sig aftur í hnjánum og horfa í augu hvors annars. Eftir augnablik beygja þeir sig fram á 

við og snerta sviðið með krepptum hnefum og bíða átekta. Eftir stutta bið færir Takanohana 

sig tilbaka, andstæðingur hans gerir slíkt hið sama og þeir skiptast á köldum augnaráðum. Þeir 

ganga aftur í sín horn, taka handfylli af salti, henda því inn á sviðið, slá fast á beltin sín og 

ganga aftur inn að miðju sviðsins. Þetta ferli er síðan endurtekið fjórum sinnum og í hvert 

skipti heyrist meira og meira í áhorfendum þar sem spennan magnast og magnast. Loksins er 

komið að því sem beðið er eftir, glímukapparnir taka sér stöðu fyrir framan hvorn annan í 

síðasta sinn og dómarinn hrópar að glíman sé hafin. Þeir skella hvor á annan með miklum 

látum og reyna að ná gripi á belti andstæðings síns. Takanohana virðist hafa náð taki á belti 

mótherjans en Musoyama keyrir hann afturábak og snýr Takanohana niður með bragði sem 

nefnist yorikiri. Áhorfendaskarinn tryllist, fagnar af ákafa og margir kasta sætispúðum sínum 

á sviðið til virðingar og að auki til þess að sýna fram á þakklæti sitt (Crego, 2003; Chandler 

og Magdalinski, 2002; Guttmann og Thompson, 2001). 

Tæpar sjö mínútur liðu frá því að Takanohana steig á svið og þar til að glíman byrjaði, 

en glímunni sjálfri lauk á innan við fimm sekúndum. Athöfnin, eða ritúalið, sem 

glímukapparnir framkvæma fyrir viðureignina er mikilvægur og í raun ómissandi hluti af 

glímunni. Eðli ritúalsins er gegnsýrt af menningu landsins og er nátengt trú margra Japana, 

Shinto, en hægt er að rekja marga þætti þess til goðsagna og mýta. Allir þessir þættir stuðla að 

vinsældum sumo-glímunar og þróun íþróttarinnar og það mætti í raun segja að hún sé orðin 

táknmynd fyrir ósvikna japanska menningu, bæði fyrir heimamenn sem og aðra. Íþróttin hefur 

því mikið hjálpað til við að þróa og viðhalda þjóðernisvitund Japana í gegnum tíðina 

(Chandler og Magdalinski, 2002). Sumo íþróttin á það því sameiginlegt með 

Ólympíuleikunum að upphefja þessa samheldni meðal einstaklinga og treysta þjóðernisvitund 

þeirra. 

 

4.1 Upphaf, þróun og merking sumo 

Sumo-glíman er gríðarlega vinsæl íþrótt í Japan og dregur að sér fylgjendur hvaðanæva úr 

heiminum, til að mynda er það aðeins hafnarbolti sem slær henni við hvað varðar áhorf í 

heimalandinu (Crego, 2003). Upphaflega þróaðist sumo sem liður af uppskeruathöfn, með 

öllum sínum ritúölum, til að þjóna þeim tilgangi að upphefja japanska menningu. Glíman er 

skilgreind sem hefðbundin glíma sem stunduð var við hátíðarhöld en í glímunni kljást 

níðþungir glímukappar við að koma andstæðingnum annaðhvort í jörðina eða út af sviðinu. 

(Crego, 2003). 

Það er mismunandi hvort talað sé um upphaf sumo-glímunar sem viðureign guða eða 

mannlegra einstaklinga. Elsta ritaða heimildin þar sem sumo bregður fyrir er að finna í bók 

sem talin er vera frá árinu 712 fyrir Krist. Í bókinni er skrifað um hvernig japönsku eyjarnar 

urðu til þegar tveir guðir áttust við í viðureign sem margir hafa sagt vera sumo-glíma (Crego, 

2003). Önnur saga segir að sumo hafi orðið til þegar leirkerasmiður að nafni Nomi no Sukune 

hafi tekið þátt í fyrstu sumo-glímunni á milli tveggja mannlegra einstaklinga. Þessi glíma er 

sögð hafa átt sér stað 23 árum fyrir Krist þegar keisari Japans, Suinin að nafni, bað Nomi no 

Sukune að eiga við Taima no Keyaha, yfirgangsseggs sem gekk á milli fólks og tjáði því að 

hann væri sterkasti maður sem hefði nokkurn tíman lifað. Nomi no Sukune manaði Taima no 

Keyaha til að berjast við sig. Nomi no Sukune braut rifbein Taima no Keyaha með sínu fyrsta 

sparki og síðan bak hans með því næsta. Þar með varð Nomi no Sukuane faðir sumo-

glímunnar (Guttmann og Thompson, 2001). Þessi lýsing á þó í raun ekkert sameiginlegt með 

þeirri sumo-glímu sem stunduð er nú í dag. 

Á sjöundu öld eftir Krist var trúrarhátíðin Sechie haldin hátíðleg í fyrsta skipti í Japan 

að tilbeiðslu keisara að nafni Shomu. Keisarinn réð sumo-glímukappa til þess að skemmta á 

hátíðinni og er þetta talið vera í fyrsta sinn sem sumo var framkvæmd sem áhorfendaíþrótt 

(Crego, 2003). Það mætti segja að upp frá þeim tímapunkti hefðu vinsældir íþróttarinnar farið 

að aukast verulega. Nútíma sumo-glímu, þessarar sem við sjáum í dag, má svo rekja til 19. 

aldar þegar farið var að greiða glímuköppunum fyrir að taka þátt í keppnum. Á sama tíma 

voru reglur og ritúöl íþróttarinnar fest á blað og æfingabúðir, heya, fóru að spretta upp. Í dag 

eru um 28 æfingarbúðir í Japan og einstaklingar þurfa að hafa náð 15 ára aldri til þess að 

komast inn. Á hverju ári eru svo haldin sex stórmeistaramót, basho, og hvert þeirra stendur í 

15 daga (Crego, 2003; Chandler og Magdalinski, 2002). 

Sumo-glímukappi, sumotori, er mikill í líkamsvexti, en þyngd keppanda er gríðarleg 

og telur hún frá 130 kílóum allt upp í 200 kíló. Kappinn er ber að ofan í viðureigninni og 

klæðist einungis belti sem nefnist mawashi utan um mittið. Þeir greiða hár sitt í mismunandi 

hnúta og er gerð hnútana merki um það hvar þeir standa innan stigveldis íþróttarinnar. Glíman 

sjálf fer fram á sviði sem kallast dohyo og er um fimm metrar í þvermál og er reyst um það bil 

60 sentímetra upp frá gólfinu. Yfirborð dohyo er gert úr leir og sandi og fyrir ofan sviðið 

hangir þak sem er bein tilvitnun í þak shinto hofa og mustera. Neðan úr hverju horni þaksins 

hanga borðar eða skúfur sem tákna guði árstíðanna; sumar, vetur, vor og haust (Crego, 2003; 

Guttmann og Thompson, 2001). Öll umgjörðin í kringum sumo glímuna er þar með einskonar 

hefð sem á að undirstrika þau ritúöl sem framkvæmd eru. 

Markmið glímunnar er að láta andstæðinginn snerta sviðið með einhverjum 

líkamshluta öðrum en il eða hæl, eða þá að koma honum út úr hringnum. Þetta hefst með því 

að ýta, slá eða fella; en ekki má rífa í hár, pota í augu eða slá með krepptum hnefa. Glíman 

sjálf er vanalega örstutt og stendur ekki yfir í nema nokkrar sekúndur og afar sjaldgæft er að 

viðureignir taki lengri tíma en það. Aðdragandi viðureignarinnar er oft á tíðum jafn 

áhugaverður og glíman sjálf, ef ekki áhugaverðari. Kapparnir valsa um sviðið, framkvæma 

fyrrnefnd ritúöl, kasta salti yfir axlir sínar og lemja oft og títt jörðina með hnefum sínum. 

Augnablikin fyrir átökin eru síðan magnþrungin þar sem kapparnir stara í augu hvor á öðrum 

með ógnandi augnaráði (Crego, 2003; Guttmann og Thompson, 2001). Mynd tvö sýnir tvo 

sumo-glímukappa há viðureign hvor við annan á sviðinu. 

Eins og áður hefur komið fram er sumo íþróttin rík af ritúölum sem eiga rætur sínar að 

rekja til trúarinnar shinto, en shin þýðir guðsleg vera og to merkir vegur eða leið, shinto þýðir 

þar með einfaldlega vegir guðanna (Chandler og Magdalinski, 2002). Ritúöl og athafnir innan 

trúarinnar byggja á því að hreinsa sál og líkama. Kjarna trúarinnar má líkja við baráttu á milli 

þess sem er mengað og þess sem er hreint, hvort sem það sé andlegt eða líkamlegt (Chandler 

og Magdalinski, 2002). 

 Að morgni dags fyrir hverja glímukeppni hreinsa og blessa dómararnir, sem nefnast 

goyji, sviðið þar sem keppnin fer fram með því að grafa meðal annars salt, hnetur og 

þurrkaðan smokkfisk í miðju sviðsins; saltið er mikið notað í sumo því það er talið hafa mikil 

hreinsandi áhrif. Næst blessa þeir lítið sakake tré og að lokum fá þeir, einn af öðrum, sopa af 

sake víni. Restinni af víninu er síðan dreift um hringinn til þess að biðja guðina um vernd og 

gæfu. Þessi athöfn nefnist dohyoumatsuri (Chandler og Magdalinski, 2002; Guttmann og 

Thompson, 2001). 

Dohyou-iri er stutt athöfn þar sem glímukapparnir eru kynntir til leiks. Þegar nöfn 

kappana eru kölluð stíga þeir upp á sviðið, raða sér meðfram brúnum þess og snúa í átt að 

áhorfendum. Þegar sá síðasti kemur sér fyrir snúa þeir sér allir við, klappa höndum, reisa eina 

hönd upp, lyfta hátíðarsvuntu sem þeir klæðast einungis fyrir þessa athöfn, og reisa síðan 

báðar hendur upp til lofts; þetta er gert til að sýna að þeir beri engin vopn. Eftir að þeir hafa 

lokið þessu af stíga þeir aftur niður af sviðinu og ganga út. Að klappa höndum er einnig 

mikilvægur þáttur í þessari athöfn því það líkir eftir bjöllum shinto hofa sem eru notaðar til 

Mynd 2: Sumo-glímukappar etja kappi 

Heimild: National Geographic 

þess að fanga athygli guðanna (Chandler og Magdalinski, 2002; Guttmann og Thompson, 

2001). 

Allir þeir sem keppa í sumo-glímu innan Japan eru skyldugir til þess að bera japanskt 

nafn sem og að sýna fram á að þeir lifi eftir japönskum hefðum, venjum og hátterni. Þannig á 

íþróttin að haldast hrein og standa undir sér sem minnisvarði um japanska menningu og 

japanskan þjóðfélagsanda (Chandler og Magdalinski, 2002). 

Eins og komið hefur fram ber Sumo-glíman sterk tengsl til Japanskrar trúar og er 

gríðarlega táknræn íþróttagrein. Áður en við förum í að greina íþróttina með hjálp Turner og 

van Gennep skulum við skoða annað ritúal sem landslið Nýja-Sjálands í ruðningi hefur 

framkvæmt fyrir hverja viðureign í meira en heila öld. 

5 Haka 
 

Upprunasögur Nýja-Sjálands tengjast flest allar persónu að nafni Maui, sem er sagður hafa 

verið hálfur maður og hálfur andi. Maui ferðaðist um Kyrrahafið þar sem hann veiddi úr 

hafinu og skapaði mörg samfélög. Sagt er að Maui hafi veitt gríðar stórann fisk, Te-Ika-a-

Maui, sem varð að norður eyju Nýja-Sjálands. Kanói hans, Te-Waka-o-Maui varð síðan að 

suður ey landsins (Henare, 2000). 

Maori fólkið er, Tangata Whenua, fólk landsins. Þau hafa lifað og dafnað á eyjunum 

frá því að forfeður þeirra frá Austur Pólýnesíu námu þar land fyrir um 1000 til 3000 árum. 

Samkvæmt sögunni var það maður að nafni Kupe sem fann eyjarnar með hjálp konu sinnar, 

Kuramarotini. Er hún sá ský sveima yfir landinu kallar hún til eiginmanns síns, „Aotearoa“ 

sem mætti þýða sem land hins langa hvíta skýs. En Aotearoa er einmitt það orð sem Maori 

fólkið notar í dag til þess að lýsa þjóð og þjóðerni sínu. Frá þeim tíma hefur Maori fólkið 

þróað með sér sína eigin menningu sem tengist þeirra eigin trú og anda (Henare, 2000; 

Sinclair, 1990). 

 

5.1 Haka dansinn 

Haka er almennt heiti á öllum dönsum Maori fólksins. Í dag er haka oftar en ekki partur af 

dansi þar sem karlar raða sér upp fyrir framan og konur syngja í röð fyrir aftan þá við hinar 

ýmsu athafnir. Flestir dansar í nútíma haka eru án vopna; kallaðir haka taparahi á 

móðurmálinu. Haka dansinn er túlkun á ástríðu, þrótti og sjálfsmynd Maori fólksins. En haka 

dansinn var ekki einungis mikilvægur fyrir Maori í fortíðinni heldur er hann einnig notaður til 

skemmtunar og þegar tekið er á móti gestum nú til dags. Orðspor ættbálka Maori fólksins fór 

að stórum hluta eftir kunnáttu þeirra og getu á framkvæmd haka dansins og gerir það enn í 

dag. Dansinn er svo einnig notaður til þess að endurspegla málefni líðandi stundar (All 

Blacks, e.d). 

Haka dansinn er vel þekkt einkenni maorískrar menningar (Henare, 2000). En 

upprunasögur hans eru í raun tvær. Aðra þeirra má rekja til þess þegar sólarguðinn Tama-nui-

te-ra og kona hans sumargyðjan Hine-raumati, eignuðust soninn Tane-rore, sem sagður er 

hafa skapað þennan merka dans Maori fólksins til þess að skemmta móður sinni. Tane-rore er 

oft túlkaður sem hitamistur; þegar hlutir sem við sjáum bjagast, titra eða afmyndast vegna hita 

á hlýjum sumardögum eða þegar heitt loft stígur upp í kulda. Þessi titringur, eða dans Tane-

rore, er oft hafður með í hreyfingum haka dansins; þá hrista dansararnir hendur sínar til þess 

að líkja eftir hitamistrinu. Önnur mýta segir að guðinn Rongomai hafi farið til undirheimana 

með tveim öðrum félögum sínum til þess að læra galdra, söngva og dansa frá gyðjunni Miru. 

Félagar hans létu lífið í þessari för því verðið fyrir þessa þekkingu var líf þeirra allra. Aðeins 

Rongomai slapp undan, hann ferðaðist tilbaka og kenndi Maori fólkinu dansinn sem hann 

hafði lært af gyðjunni (All Blacks, e.d.; Craig, 2004; Henare, 2000). 

Í dag er hugtakið um haka venjulega, og ef til vill ranglega, notað til þess að lýsa 

ögrandi dansi, með eða án vopna, sem er þá helst framkvæmdur af karlmönnum. Haka, sem 

þýðir einfaldlega dans á tungumáli Maori fólksins, er hinsvegar mikið meira en svo. Það eru 

til margar gerðir af haka og það er hægt að nota dansinn til þess að túlka sorg, reiði, kveðjur, 

jafnvel húmor og í einstaka tilfellum til fræðslu. Framkvæmdin krefst mikils aga. Rétt öndun, 

orðalag, túlkun og taktur verður að nást sem og að flytjendur, sem geta verið karlar jafnt og 

konur, verða að vera samtaka (Henare, 2000). Það eru helst tvær tegundir haka sem við 

munum skoða í þessu samhengi, en það eru Ka mate, Ka mate! og Kapa O Pango!  

 

5.2 Ka mate, Ka mate! og Kapa O Pango! 

Fyrir flesta Ný-Sjálendinga, sem og aðra, sem eru ekki af Maori uppruna er þekking þeirra á 

haka ef til vill einskorðuð við tvær gerðir haka sem nefnast Ka mate, Ka mate! og Kapa O 

Pango! Ka mate, ka mate! var samin af Te Rauparaha, höfðingja Ngati Toa ættbálksins, árið 

1820. Ka mate dansinn hefur fengið hvað mesta dreifingu utan samfélags Maori af öllum 

gerðum haka, þá sérstaklega fyrir tilstuðul landsliðs Nýja-Sjálands í ruðningi, sem er kallað 

All Blacks; vegna búninga þeirra sem eru alsvartir. Ka mate hefur orðið mjög auðkennandi 

fyrir liðið og framkvæma leikmenn liðsins þessa týpu af haka fyrir nánast hvern einasta leik 

(All Blacks, e.d). Þó svo að erfitt sé að koma lýsingu á dansinum frá sér í rituðum orðum er 

það nauðsynlegt. Í hverjum leik, eftir að þjóðsöngvar liðanna hafa verið fluttir, kemur lið 

Nýja-Sjálands sér fyrir á miðju leikvallarins og myndar hálfhring. Framkvæmd haka tekur um 

40 sekúndur og er leidd áfram af leikmanni sem getur rakið ættir sínar til Maori fólksins. 

Dansinn krefst þess að leikmennirnir séu samtaka þegar þeir bæði kalla fram þau orð sem 

fylgja dansinum sem og að vera í takt þegar kemur að þeim hreyfingum sem dansinn 

inniheldur. Allur hópurinn stendur gleitt með hendur fyrir framan andlit sín og hrista úlnliði til 

þess að líkja eftir Tane-rore, syni sólarguðsins og sumargyðjunnar, þeir berja á brjóstkassann, 

á olnbogana og lærin sín. Þeir horfa vanaleg beint í augun á andstæðingnum að því 

undanskildu þegar þeir reisa hendur sínar upp til lofts og líta upp. Andlitshreyfingar koma 

fram af og til og fela þær til að mynda í sér að galopna augun og reka út úr sér tunguna, sjá 

mynd þrjú (Jackson og Hokowhitu, 2002; Henare, 2000). 

5.3 Ka Mate 

Sagt er að árið 1820 hafi maður að nafni Te Rauparaha samið dansinn Ka Mate, einn frægasta 

haka dans sem þekktur er í dag. Á þeim tíma var Te Rauparaha höfðingi Ngate-Toa 

ættbálksins sem á heimkynni sín á svæði sem nefnist Kawhia á norður Nýja-Sjálandi. Áður en 

Te Rauparaha fæddist var ættbálkur hans í stríði við annan ættbálk sem nefnist Waikato. Faðir 

hans, Werawera höfðingi, var drepinn í stríðinu og hafði Waikato ættbálkurinn meir að segja 

lagt líkama hans sér til munns til þess að sýna yfirburði sína, en mannát var stundað á þeim 

tímum á Nýja-Sjálandi. Dauði í bardaga eða vegna töfra eða galdra kallaði á endurgjald og ef 

dauðanum væri ekki hefnt væri hann mate ngaro, eða falinn dauði. Að ná fram hefndum 

þýddi svo að dauðinn var, ngaki i te mate, hreinsaður. Áhrifamáttur hins falda dauða var svo 

mikill að börn voru jafnvel alin upp einungis til þess eins að ná fram hefndum (All Blacks, 

e.d.; Sinclair, 1990). Með þessu mætti segja að framtíð Te Rauparaha hafi verið ráðin, því 

blóðhefnd var mjög mikilvæg fyrir Maori fólkið. Hans helsta markmið var að hefna fyrir 

dauða föður síns og á endanum varð hann einn mesti stríðsmaður í sögu Maori. Hann leiddi 

ættbálkinn áfram og á endanum náði yfirráðasvæði Ngate-Toa langt niður alla suð-

austurströnd norður Nýja-Sjálands (All Blacks, e.d) 

„Ka mate! Ka mate!“ eru þau orð sem Te Rauparaha muldraði er hann faldi sig innan í 

hólfi þar sem sætar kartöflur voru geymdar. Hann var á flótta undan óvinum sínum og fékk 

skjól hjá manni að nafni Te Wharerangi, Te Wharerangi var þó í fyrstu ekki á þeirri skoðun að 

Mynd 3: Landslið Nýja-Sjálands framkvæmir haka dans 

Heimild: La Repubblica (2012) 

fela hann en féllst á það á endanum. Hann sagði Te Rauparaha að koma sér fyrir í 

kartöflugeymslunni og setti svo lok yfir en eiginkona Te Wharerangi settist síðan ofan á það. 

Það fara tvennar sögur af því hvers vegna hún settist þar. Sú fyrsta hljómar þannig að engin 

Maori karlmaður myndi setja sig í þau spor að vera fyrir neðan kynfæri konu. Te Rauparaha 

var að sjálfsögðu viljugur því að líta framhjá þessu til þess að halda lífi, því ekki yrði leitað að 

honum þar. Sú seinni segir að hún hafi setið fyrir ofan hann til þess að jafna um galdraþulur 

þeirra sem eltu hann; en kynfæri kvenna voru sögð búa yfir verndunaráhrifum. Er leitendur 

hans komu að húsi Te Wharerangi muldrar Te Raupahara í hljóði, „Ka mate, ka mate“, „það 

er dauði, það er dauði“. En er þeir hugðust halda leit sinni áfram sagði hann, „Ka ora, ka ora“, 

„það er líf, það er líf“. Eitthvað efuðust þeir sem að honum leituðu og gengu á Te Wharerangi; 

aftur muldrar Te Raupahara, „ka mate, ka mate“. En Te Wharerangi gerði þeim grein fyrir því 

að þeir myndu ekki finna þann sem þeir væru að leita að á þessum stað, þeir gengu því á brott 

og héldu áfram leit sinni annarsstaðar. Te Raupahara skreið þá upp úr geymslunni skref fyrir 

skref og hrópaði, „Ka ora, ka ora! Tenei te tangata puhuruhuru nana nei i tiki mai whakawhiti 

te ra!", „það er líf, það er líf! Þetta er loðni maðurinn sem sótti sólina og fékk hana til þess að 

skína á ný!“ (All Blacks, e.d.; Craig, 2004; Jackson og Hokowhitu, 2002). 

 Eftir að Te Raupahara var laus úr prísund sinni framkvæmdi hann þennan haka dans, 

sem hann á að hafa samið á meðan hann beið örlaga sinna, fyrir framan ættbálk sinn (All 

Blacks, e.d): 

 

Ka mate, ka mate! ka ora! ka ora!  Það er dauði, það er dauði! Það er líf, það er líf! 

Ka mate! ka mate! ka ora! ka ora!  Það er dauði! Það er dauði! Það er líf! Það er líf! 

Tēnei te tangata pūhuruhuru   Þetta er loðni maðurinn 

Nāna nei i tiki mai whakawhiti te rā  sem fékk sólina til þess að skína á ný 

Ā, upane! ka upane!    Eitt skref upp! Annað skref upp! 

Ā, upane, ka upane, whiti te ra!  Eitt skref upp, annað skref upp, sólin skín! 

(All Blacks, e.d.; Þýðing höfundar) 

5.4 Kapa O Pango 

Í ágúst 2005, fyrir landsleik Nýja-Sjálands og Suður Afríku í ruðningi buðu leikmenn Nýja-

Sjálands upp á nýja tegund af haka dansi, Kapa O Pango. Það tók Derek Lardelli, sérfræðing í 

fræðum sem tengjast Maori, um heilt ár að semja og útfæra dansinn fyrir liðið (All Blacks, 

e.d.). Orð og hreyfingar dansins eiga að upphefja landið, stríðsmennina sem klæðast svörtu og 

óopinberan fána þess; sem nefnist Silver Fern. Nafnið Kapa O Pango mætti svo þýða 

einfaldlega sem ‚liðið í svörtu‘. Kapa O Pango er ekki ætlað til þess að koma algjörlega í 

staðinn fyrir Ka mate heldur einfaldlega til þess að nota af og til þegar liðið kýs að gera svo 

(All Blacks, e.d.). Orð Kapa O Pango eru eftirfarandi samkvæmt þýðingu höfundar: 

 

Kia whakata hoki au i ahau   Það er Nýja-Sjáland sem þrumar nú 

Hi aue, hi     og það er minn tími! 

Ko aotearoa e ngunguru nei   það er mín stund! 

Au! Au! Aue ha!    Það kviknar á ástríðunni 

Ko Kapa O e ngunguru nei   Þetta einkennir okkur sem þá Alsvörtu 

Au! Au! Aue ha!    og það er minn tími 

I ahaha      það er mín stund 

Ka tu te ihiihi     Eftirvæntingin splundrast 

Ka tu te wanawana    Finnið styrkinn 

Ki runga i te rangi e tu iho nei, tu iho nei Yfirburðir okkar rísa 

Ponga ra!     Yfirburðir okkar koma í ljós! 

Kapa O!     Til þess að rísa hátt! 

Ponga ra!     Okkar fáni! 

Kapa O!     Alsvartir! 

Aue hi!     Okkar fáni! 

      Alsvartir! 

(All Blacks, e.d.; Þýðing höfundar). 

 

Haka dansinn hefur verið framkvæmdur af landsliðinu frá árinu 1888 (All Blacks, e.d.) og 

hefur spilað stórt hlutverk í endurbyggingu og sjálfsmynd Maori og viðhaldið menningu 

þeirra allt frá Nýlendutímanum (Mazer, 2011). En árið 1901 var Maori fólkið einungis um 45 

þúsund. Síðan þá hefur þeim þó fjölgað hratt og árið 1996 stóð talan í tæpum 580 þúsund 

manns, 16% af íbúum Nýja-Sjálands geta nú rakið ættir sínar til Maori ættbálkanna (Henare, 

2000). Haka dansinn vekur því upp tilfinningar um samheldni og sameiginlega menningu og 

uppruna Ný-Sjálendinga (Mazer, 2011). 

6 Umræða og lokaorð  
 

Eftir að hafa farið yfir greiningu Turner á ritúölum Ndembu fólksins og þeim ritúölum sem 

fyrirfinnast í tveimur íþróttagreinum getum við loks svarað þeim spurningum um ritúöl sem 

lagt var upp með í byrjun; til hvers eru ritúöl framkvæmd innan íþrótta, hver er sagan á bakvið 

þau og hvað eiga þau að leiða af sér?  

Íþróttamenn kunna að grípa til ritúala eða hjátrúarfullrar hegðunar til þess að minnka 

spennu eða stress. Þar með er átt við að íþróttamenn notist við ákveðin ritúöl til þess að 

undirbúa sig andlega fyrir hvern leik. Með því má segja að til þess að ná réttu jafnvægi á milli 

líkamlegs og andlegs ástands leiti íþróttamenn til endurtekinnar hegðunar, ritúala, sem skili 

þeim sem bestri útkomu (Schippers og Van Lange, 2006). Að auki mætti færa rök fyrir því að 

framkvæmd ritúala auki á þann möguleika á að kalla fram hið ‚fullkomna ástand‘, þar sem 

íþróttamaðurinn er afslappaður, fullur af orku og með fullkomna einbeitingu (Schippers og 

Van Lange, 2006). 

Ef við byrjum á að túlka ritúöl Ný-Sjálendinga sem þeir framkvæma fyrir hvern leik 

þá getum við séð að þau eru ætluð til þess að upphefja menningu og sjálfsmynd þeirra sem 

taka þátt í framkvæmdinni. Haka dansinn er framkvæmdur á félagslegum vettvangi og vekur 

upp tilfinningar um samheldni og samfélag. Hann hefur spilað stórt hlutverk í endurbyggingu 

sjálfsmyndar Maori fólksins sem og að hafa hjálpað til við að viðhalda menningu þeirra frá 

nýlendutímanum (Mazer, 2011). Ka Mate Ka Mate! dansinn segir sögu, sögu um mann sem 

þurfti á hjálp að halda og fékk hana á endanum sem bjargaði lífi hans. Dansinn fjallar þar að 

leiðandi um bræðralag og aðstoð, hvernig við erum háð þeim sem standa næst okkur, hvernig 

við leitum til þeirra ef okkur vantar hjálp, hvernig við treystum á þá sem við teljum vera vini 

okkar. Kapa O Pango er nýrri tegund af haka, búin til sérstaklega fyrir landsliðið og fjallar um 

samheldni leikmannanna og það sem einkennir þá sem lið; hina alsvörtu. Við framkvæmdina 

á ritúalinu má segja að þar sem það sameinar hópinn þá sé komið fram einhverskonar 

samverufélag líkt og Turner nefndi. Leikmenn liðsins sem allir klæðast eins búning verða allir 

jafnokar á vellinum og engin stigskipting er innan liðsins. Það er því augljóst hvers vegna 

leikmenn landsliðs Nýja-Sjálands kjósa að leika þessi ritúöl fyrir hvern leik. Þau veita þeim 

andagift, þau sameina þá, þau upphefja menningu landsins og eykur stolt; nokkuð sem 

Kutsche talar um sem styrkingaathafnir. Ritúöl, líkt og haka dansinn, ‚virka‘ vegna þess að 

einstaklingurinn eða hópurinn trúir á þau (Schippers og Van Lange, 2006). 

Ritúöl innan sumo íþróttarinnar eru ef til vill aðeins flóknari heldur en dans Ný-

Sjálendinga. Þau draga eins og áður sagði mikið af einkennum sínum til trúarinnar Shinto; þar 

sem hreinleiki líkama og sálar er í hávegum hafður. Ýmis tákn, orð og hreyfingar eru notuð, 

en allt eiga þau að gera nákvæmlega það sama og haka dansinn. En það er að viðhalda, vernda 

og upphefja menningu Japans. Sumo íþróttin hefur hjálpað til við að þróa þjóðernisvitund 

Japana um ára bil og fyrir menningar sem er ógnað af utanaðkomandi öflum ,líkt og 

hnattvæðingunni, er mikilvægt að eiga og halda í menningarlegar athafnir líkt og sumo til þess 

að viðhalda sér og tryggja tilvist sína (Chandler og Magdalinski, 2002). Ef greina á ritúöl 

sumo glímunnar út frá greiningu Turner þá getum við einna helst nefnt þau tákn sem fyrir 

finnast í íþróttinni. Sem ríkjandi tákn má nefna sviðið og þakið sem hangir þar yfir, en öll 

umgjörðin utan um leikvöll íþróttarinnar er skírskotun í shinto hof. Borðarnir sem hanga 

neðan úr þakinu í mismunandi litum sem eiga að tákna guði trúarinnar, saltinu sem stráð er 

yfir sviðið til þess að hreinsa það og þegar glímukapparnir stappa niður fótunum til þess að 

reka burt illa anda gætum við svo greint sem hjálpandi tákn. En þau eiga sinn þátt í að skapa 

merkingu með tengslum sínum í önnur tákn. Salt fyrir hreinleikann sem er svo mikilvægur í 

trúnni og svo mismunandi litir borðanna. Þar með getum við síðan sagt að sumo-glíman sé 

framkvæmd á menningarlegum vettvangi.  

Haka og sumo ritúölin má því segja að séu mjög ólík, þó svo að upprunasögur þeirra 

megi tengja við keimlíkar mýtur og trúarleg viðhorf. Innan sumo er stigskiptingin ávallt til 

staðar á meðan hún hverfur þegar haka er framkvæmt. Táknin eru sömuleiðis mun fleiri innan 

sumo, en það mætti útskýra með vettvanginum. En greinilegt er að sumo-glíman er nátengd 

sínum menningarlega vettvangi á meðan haka er framkvæmt á félagslegum vettvangi. 

Ritúöl innan íþrótta hafa leitt til þessa að margir líta á íþróttir sem trúarbrögð eða 

athafnir líkt og framkvæmdar voru á fyrri tímum. Með því að líta svo á að íþróttir séu 

einhverskonar trúarbrögð hafa fræðimenn tengt hvernig þær eiga þátt í að skapa samheldni og 

byggja upp sjálfsmynd þjóða og samfélagshópa (Chandler og Magdalinski, 2002). Það er 

mikilvægt fyrir einstaklinga að finnast þeir vera hluti af stærri einingu, að þeir eigi samastað 

og geti myndað tengsl við aðra. Ritúöl innan íþrótta þjóna því þeim tilgangi að skapa og 

upphefja menningu heimalandsins og í sumum tilvikum skapa fyrrnefnt samverufélag sem 

verður til þess að styrkja sambönd innan hópsins og mynda traustari heild. Ritúölin hjálpa 

okkur að finna okkar samastað. Þau greina og skýra sjálfsmynd okkar og þau eru merki um 

sameiningu samfélagsins. 

